
MULKIY SOLIQLARNING MAHALLIY BUDJET 
DAROMADLARINI SHAKLLANTIRISHDAGI 
TAʼSIRINI BAHOLASH
Aliyarov Olim Abdugʻaparovich

Iqtisodiyot kafedrasi oʻqituvchisi, i.f.f.d. (PhD)
ORCID: 0009-0004-3784-4335

Annotatsiya. Ushbu maqolada mulkiy soliqlarning mahalliy budjet daromadlarini shakllantirishdagi ta’sirini baholash 
masalalari kompleks tarzda tahlil qilinadi. Tadqiqot doirasida resurs va mulkiy soliqlar dinamikasi, yalpi ichki mahsulot 
(YaIM) hamda budjet daromadlari o‘rtasidagi o‘zaro bog‘liqlik, O‘zbekistonda mulkiy soliqlarning YaIM va jami soliq 
tushumlaridagi ulushi, davlat va mahalliy budjetlarda mulkiy soliq tushumlarining o‘sish tendensiyalari o‘rganiladi.
Shuningdek, mulkiy soliqlardan tushadigan daromadlarning mahalliy budjetlardagi ulushi, soliq to‘lovchilar sonining 
o‘zgarish dinamikasi, soliq turlari kesimida qo‘llanilayotgan soliq imtiyozlari hamda ularning budjet daromadlariga 
ta’siri tahlil qilinadi. Tadqiqotda mulkiy soliqqa tortish samaradorligini oshirishga qaratilgan takliflar ishlab chiqilgan 
bo‘lib, xususan, kadastr agentligi va soliq organlari o‘rtasidagi axborot almashinuvini kuchaytirish orqali soliq hisobini 
takomillashtirish zarurligi asoslab beriladi.
Bundan tashqari, soliq xavfsizligini ta’minlash maqsadida mavjud tahdidlar va tavakkalchiliklarni aniqlash hamda 
baholashga qaratilgan algoritm taklif etiladi.

Kalit soʻzlar: mulkiy soliqlar, soliq ma’muriyatchiligi, soliq xavfsizligi, kadastr bahosi, soliq nazorati, soliq yuki, soliq 
imtiyozlari, mol-mulk, investitsiya, iqtisodiy xavfsizlik.
Abstract. This article provides a comprehensive analysis of the issues related to assessing the impact of property taxes on 
the formation of local budget revenues. The study examines the dynamics of resource and property taxes, the relationship 
between gross domestic product (GDP) and budget revenues, the share of property taxes in GDP and total tax revenues 
in Uzbekistan, as well as trends in property tax revenues within the state and local budgets.
In addition, the share of property tax revenues in local budgets, changes in the number of taxpayers, and tax incentives 
applied across different tax categories are analyzed. The research develops proposals aimed at improving the efficiency 
of property taxation, emphasizing the importance of enhancing tax accounting through closer cooperation between 
cadastral agencies and tax authorities.
Moreover, an algorithm for identifying and assessing threats and risks is proposed to strengthen tax security and ensure 
the sustainability of local budget revenues.

Key words: property taxes, tax administration, tax security, cadastral valuation, tax control, tax burden, tax incentives, 
property, investment, economic security.
Аннотация. В статье комплексно анализируются вопросы оценки влияния имущественных налогов на 
формирование доходов местных бюджетов. В рамках исследования рассматривается динамика ресурсных 
и имущественных налогов, взаимосвязь валового внутреннего продукта (ВВП) и бюджетных доходов, доля 
имущественных налогов в ВВП и совокупных налоговых поступлениях Республики Узбекистан, а также тенденции 
поступлений имущественных налогов в государственный и местные бюджеты.
Кроме того, анализируется доля поступлений от имущественных налогов в доходах местных бюджетов, динамика 
численности налогоплательщиков, а также налоговые льготы, применяемые по видам налогов, и их влияние на 
формирование доходной базы. В ходе исследования разработаны предложения, направленные на повышение 
эффективности налогообложения имущества, в частности обоснована необходимость совершенствования 
налогового учета на основе расширения взаимодействия между кадастровыми и налоговыми органами.
Также предложен алгоритм выявления и оценки угроз и рисков, направленный на укрепление налоговой 
безопасности.

Ключевые слова: имущественные налоги, налоговое администрирование, налоговая безопасность, кадастровая 
оценка, налоговый контроль, налоговая нагрузка, налоговые льготы, имущество, инвестиции, экономическая 
безопасность.

K I R I S H
Real soliqlar hozirgi sharoitda XX asr boshlarigacha davlatning yetakchi daromad manbai bo‘lib kelgan 

fiskal ahamiyatini sezilarli darajada yo‘qotgan. Hozirgi vaqtda jahon mamlakatlarining aksariyatida davlat budjeti 
daromadlarining asosiy qismi bilvosita soliqlar hisobiga shakllanmoqda. Mulkiy soliqlarning fiskal ahamiyati 
qisqarib borish tendensiyasi so‘nggi 50 yil davomida izchil kuzatilmoqda.

Shu bilan birga, O‘zbekiston Respublikasida mulkiy soliqlar mahalliy budjetlarni shakllantirishning muhim va 
barqaror manbalaridan biri hisoblanadi. Ushbu soliqlardan tushadigan tushumlar mahalliy budjet daromadlarining 
qariyb to‘rtdan bir qismini tashkil etadi. Mol-mulk soliqlari mahalliy budjetlar uchun ishonchli daromad manbai 
sifatida shakllangan bo‘lib, ularning tushumlari barqaror o‘sib borayotgani hududlarda qo‘shimcha markaziy 
mablag‘larga tayanmasdan puxta moliyaviy strategiyalarni amalga oshirish imkonini bermoqda.

O‘zbekiston Respublikasining konsolidatsiyalashgan budjetida mulkiy soliqlar jami soliq tushumlarining 
taxminan 4 foizini tashkil etadi. Ushbu ko‘rsatkichning qariyb 60 foizi yuridik shaxslardan olinadigan yer va mol-
mulk soliqlariga, qolgan 40 foizi esa jismoniy shaxslarning yer va mol-mulk soliqlariga to‘g‘ri keladi.

M A V Z U G A  O I D  A D A B I Y O T L A R  S H A R H I
Ilmiy adabiyotlarda mulkiy soliqlar mahalliy budjetlar daromadlarini shakllantirishda barqaror va prognoz 

qilinadigan fiskal manba sifatida baholanadi. Klassik iqtisodiy yondashuvlarda soliqlar, xususan mulkiy soliqlar 
hududlarning moliyaviy mustaqilligini ta’minlash va iqtisodiy rivojlanishni qo‘llab-quvvatlash vositasi sifatida 
e’tirof etiladi.

Xalqaro tadqiqotlarda mulkiy soliqlarning fiskal markazsizlashuv sharoitida mahalliy budjetlar barqarorligini 
oshirishdagi roli asoslab berilgan. Tadqiqotchilar mulkiy soliqlarni iqtisodiy kon’yunkturaga kamroq bog‘liq, soliq 
bazasi esa nisbatan barqaror bo‘lgan soliq turi sifatida ta’riflaydi. Bu holat ularning mahalliy infratuzilma va 
ijtimoiy xarajatlarni moliyalashtirishdagi ahamiyatini oshiradi.

O‘zbekiston olimlarining ilmiy ishlarida ham mulkiy soliqlarning mahalliy budjetlar daromadlaridagi ulushi 
va fiskal ahamiyati keng tahlil qilingan. Tadqiqotlarda mol-mulk va yer soliqlari hududiy budjetlarning asosiy 
daromad manbalaridan biri ekani, ularning prognozlashtirish imkoniyati yuqori ekanligi ta’kidlanadi. Shuningdek, 
kadastr baholash tizimini joriy etish va soliq ma’muriyatchiligini takomillashtirish mulkiy soliqlarning fiskal 
samaradorligini oshiruvchi muhim omillar sifatida ko‘rsatiladi.

Umuman olganda, mavjud adabiyotlar mulkiy soliqlar mahalliy budjet daromadlarini shakllantirishda muhim 
va barqaror fiskal instrument ekanini tasdiqlaydi. Shu bilan birga, ularning hududiy darajadagi ta’sirini empirik 
baholash va soliq yukining taqsimlanishini chuqur tahlil qilish zarurati saqlanib qolmoqda.

T A D Q I Q O T  M E T O D O L O G I YA S I
Mazkur tadqiqotda mulkiy soliqlarning mahalliy budjet daromadlarini shakllantirishdagi ta’sirini baholash 

maqsadida kompleks iqtisodiy-tahliliy yondashuv qo‘llanildi. Tadqiqotning axborot bazasini O‘zbekiston 
Respublikasi Soliq qo‘mitasi, Davlat statistika organlari hamda rasmiy normativ-huquqiy hujjatlar ma’lumotlari 
tashkil etdi. Tahlil davri 2020–2024-yillarni qamrab oldi.

Tadqiqot jarayonida statistik tahlil, qiyosiy tahlil, dinamik tahlil va strukturaviy tahlil usullaridan foydalanildi. 
Mulkiy soliqlar (mol-mulk solig‘i va yer solig‘i) tushumlarining YaIM, davlat va mahalliy budjet daromadlari bilan 
o‘zaro bog‘liqligi aniqlanib, ularning fiskal ahamiyati baholandi. Shuningdek, soliq tushumlarining barqarorligini 
aniqlash maqsadida real o‘sish sur’atlari, variatsiya ko‘rsatkichlari va statistik tarqalish darajasi hisoblab chiqildi.

Hududlar kesimida mulkiy soliqlarning mahalliy budjetlardagi ulushi tahlil qilinib, soliq yukining yuridik va 
jismoniy shaxslar o‘rtasida taqsimlanish tendensiyalari aniqlashtirildi. Tadqiqot yakunida kadastr baholash 
tizimini joriy etish, soliq ma’muriyatchiligini takomillashtirish va soliq xavfsizligini mustahkamlashga qaratilgan 
ilmiy-amaliy xulosalar va takliflar ishlab chiqildi.

T A H L I L  V A  N A T I J A L A R
O‘zbekistonda mulkiy soliqlar ikki asosiy turga bo‘linadi, ya’ni mol-mulk solig‘i va yer solig‘i. 2020-2024-yillarda 

yuridik shaxslarning mol-mulk solig‘i bo‘yicha tushumlar dinamikasi 1-jadvalda keltirilgan.
Mulkiy soliqlar tarkibida O‘zbekiston davlat budjetiga eng katta tushum yuridik shaxslardan olinadigan yer 

solig‘i hissasiga to‘g‘ri kelib, uning ulushi mulkiy soliqlar bo‘yicha jami tushumlarning 30 foizidan ortig‘ini tashkil 
etadi. Fiskal ahamiyati jihatidan ikkinchi o‘rinda yuridik shaxslarning mol-mulkiga solinadigan soliq turadi bo‘lib, 
so‘nggi yillarda uning ulushi mulkiy soliq tushumlarining 30 foizigacha bo‘lgan qismini egallamoqda.

So‘nggi yillarda, xususan 2020-2024-yillar davomida, yuridik shaxslardan olinadigan yer solig‘i 
tushumlarining nisbatan pasayishi va yuridik shaxslarning mol-mulkiga solinadigan soliq tushumlarining 

oshib borishi kuzatilmoqda. Jumladan, 2024-yilda yuridik shaxslardan olinadigan yer solig‘i bo‘yicha to‘lovlar 
2021-yilga nisbatan 26 foizga kamaygan bo‘lsa, yuridik shaxslarning mol-mulkiga solinadigan soliq bo‘yicha 
tushumlar 2024-yilda 2021-yilga nisbatan 42 foizga oshgan. Mazkur tendensiya mulkiy soliqlar tarkibida mol-
mulk solig‘ining fiskal ahamiyati ortib borayotganidan dalolat beradi (1-jadval).

1-jadval. 2020-2024-yillarda resurs soliqlari va mulkiy soliqlar dinamikasi1 (mlrd so‘m)
Soliq turlari 2020-yil 2021-yil 2022-yil 2023-yil 2024-yil

Resurs soliqlari - jami 21 257,0 23 036,4 23 912,8 28 079,5 31 831
Mol-mulk soligʻi jami 1 974,3 2 457,3 4 015,4 5 097,7 6 715
shu jumladan: 
yuridik shaxslar 1 240,8 1 576,1 3 040,5 3 609,3 4 754
jismoniy shaxslar 733,4 881,2 974,9 1 488,4 1 961
Yer soligʻi jami 2 386,7 4 082,8 5 305,9 6 890,1 7 171
shu jumladan:
yuridik shaxslar 1 306,8 2 662,5 3 422,0 4 018,1 4 182
jismoniy shaxslar   1 079,9 1 420,3 1 883,9 2 872,0 2 989
Yer qa’ridan foydalanganlik uchun 
soliq 16 417,1 15 811,9 13 887,4 15 300,3 16 684

Suv resurslaridan foydalanganlik 
uchun soliq 478,8 684,4 704,1 791,4 1 261

2020-yilda yuridik va jismoniy shaxslardan undiriladigan mol-mulk solig‘i bo‘yicha 1 760,4 mlrd so‘m 
miqdorida belgilangan prognoz 1 974,3 mlrd so‘m miqdorida bajarilib, ijro darajasi 112,1 foizni tashkil etdi.

Shu jumladan, jismoniy shaxslardan olinadigan mol-mulk solig‘i bo‘yicha 774,2 mlrd so‘m etib belgilangan 
prognoz 733,4 mlrd so‘m miqdorida bajarilib, ijro darajasi 94,7 foizni tashkil etdi. Natijada, ushbu yo‘nalish 
bo‘yicha prognoz ko‘rsatkichlari 40,8 mlrd so‘mga kam bajarildi2.

Jismoniy shaxslarning yer solig‘i bo‘yicha belgilangan prognoz ko‘rsatkichi 965,8 mlrd so‘mni tashkil etib, 
uning ijrosi 111,8 foiz darajasida ta’minlandi.

Yuridik shaxslarning mol-mulkiga solinadigan soliq bo‘yicha tushumlar 2022-yilda 3,0 trln so‘mni tashkil 
etib, 2021-yilga nisbatan 1,5 trln so‘mga yoki qariyb 2 barobarga oshdi.

Mazkur soliq tushumlarining sezilarli darajada o‘sishiga, soliq stavkasi 2 foizdan 1,5 foizgacha 
pasaytirilganiga qaramasdan, bir qator institutsional omillar ijobiy ta’sir ko‘rsatdi. Xususan, 2022-yil 1-yanvardan 
boshlab bino va inshootlarga ularning joylashgan hududiga qarab 1 m² uchun mutlaq miqdorlarda belgilangan 
eng kam qiymatlarni nazarda tutuvchi me’yor joriy etildi. Ushbu minimal qiymatlar mol-mulk solig‘ini bozor 
qiymatiga yaqin kadastr qiymati asosida hisoblashga bosqichma-bosqich o‘tish maqsadida kiritildi.

Soliq yukining keskin oshib ketishini oldini olish maqsadida Qoraqalpog‘iston Respublikasi Jo‘qorg‘i 
Kengesi hamda xalq deputatlari viloyatlar Kengashlariga tumanlarning ijtimoiy-iqtisodiy rivojlanish darajasidan 
kelib chiqib, eng kam qiymatlarga 0,5 gacha bo‘lgan kamaytiruvchi koeffitsiyentlarni qo‘llash huquqi berildi3.

Mazkur vakolatlar doirasida respublika bo‘yicha mavjud 162 ta tumandan 144 tasida eng kam qiymatlarga 
0,5-0,9 oralig‘ida kamaytiruvchi koeffitsiyentlar tasdiqlandi, 18 ta tumanda esa kamaytiruvchi koeffitsiyentlar 
qo‘llanilmadi.

Amaldagi tartibga muvofiq, soliq to‘lovchilarning 13,3 foizi bo‘yicha ko‘chmas mulkning o‘rtacha yillik 
qoldiq qiymatidan kelib chiqib 1,6 trln so‘m miqdorida soliq hisoblandi. Shu bilan birga, soliq to‘lovchilarning 
86,7 foizi 1 m² uchun belgilangan eng kam qiymat asosida 1,4 trln so‘m miqdorida bo‘nak to‘lovlari bo‘yicha 
ma’lumotnomalarni taqdim etdi.

Bundan tashqari, umumiy foydalanishdagi temir yo‘llar, magistral quvurlar, aloqa va elektr uzatish liniyalari, 
shuningdek ushbu obyektlarning ajralmas texnologik qismi hisoblangan inshootlar hamda O‘zbekiston 
Respublikasi Vazirlar Mahkamasining qaroriga asosan konservatsiya qilingan ko‘chmas mulk va tugallanmagan 
qurilish obyektlari uchun mol-mulk solig‘i stavkasining 0,5 foizdan 0,6 foizga o‘zgartirilishi natijasida soliq 
to‘lovchilar tomonidan qo‘shimcha 48 mlrd so‘m miqdorida to‘lovlar amalga oshirildi.

2022-yilda jismoniy shaxslardan olinadigan mol-mulk solig‘i bo‘yicha tushumlar 975 mlrd so‘mni tashkil 
etib, 2021-yilga nisbatan 94 mlrd so‘mga yoki 10,6 foizga oshdi4.

1	 O‘zbekiston Respublikasi Soliq qo‘mitasi ma’lumotlari asosida muallif tomonidan tuzildi.
2	 2020-yil yakunlari bo‘yicha O‘zbekiston Respublikasi Soliq qo‘mitasi hisoboti.
3	 O‘zbekiston Respublikasining Soliq kodeksi. O‘zbekiston Respublikasi 2019-yil 30-dekabrdagi O‘RQ–599-son Qonuni bilan 

tasdiqlangan. https://lex.uz/docs/-4674011 
4	 2021-yil yakunlari bo‘yicha O‘zbekiston Respublikasi Soliq qo‘mitasi hisoboti.

Yuridik shaxslardan olinadigan yer solig‘i bo‘yicha tushumlar 2022-yilda 3,4 trln so‘mni tashkil etib, 2021-
yilga nisbatan 789 mlrd so‘mga yoki 30,2 foizga o‘sdi. Ushbu o‘sishga bir qator normativ-huquqiy va fiskal 
omillar ijobiy ta’sir ko‘rsatdi.

Jumladan:
— obyektlarning ayrim turlari egallagan yer uchastkalariga (umumiy foydalanishdagi temir yo‘llar, magistral 

quvurlar, aloqa va elektr uzatish liniyalari, konservatsiya qilingan ko‘chmas mulk obyektlari) nisbatan yer solig‘i 
stavkalariga qo‘llaniladigan pasaytiruvchi koeffitsiyentning 0,3 dan 0,4 gacha oshirilishi hisobiga 51 mlrd so‘m;

— qishloq xo‘jaligi uchun mo‘ljallanmagan yerlar bo‘yicha 2021-yilda amalda bo‘lgan bazaviy soliq 
stavkalarining 7 foizga indeksatsiya qilinishi hisobiga qo‘shimcha 145 mlrd so‘m miqdorida tushumlar 
ta’minlandi5.

Shu bilan birga, 2022-yilda yer solig‘i bo‘yicha soliq stavkalarining aniq miqdorlari mahalliy davlat hokimiyati 
organlari tomonidan hududlarning iqtisodiy rivojlanish darajasi va tumanlarning nufuzidan kelib chiqqan holda, 
bazaviy stavkalar asosida kamaytiruvchi va oshiruvchi koeffitsiyentlarni qo‘llash orqali belgilandi. Mazkur 
vakolat mahalliy davlat hokimiyati organlariga 2021-yilda taqdim etilgan.

Jumladan, 2022-yilda jismoniy shaxslardan olinadigan yer solig‘i bo‘yicha tushumlar 1,9 trln so‘mni 
tashkil etib, 2021-yilga nisbatan 464 mlrd so‘mga yoki 32,6 foizga oshdi. Ushbu soliq turi bo‘yicha qo‘shimcha 
tushumlarning o‘sishi yer solig‘i stavkalarining 7 foizga indeksatsiya qilinishi, shuningdek mahalliy davlat 
hokimiyati organlari tomonidan jismoniy shaxslarga tegishli yer uchastkalariga nisbatan qo‘llanilgan 
kamaytiruvchi va oshiruvchi koeffitsiyentlar bilan izohlanadi.

2023-yilda resurs soliqlari va mol-mulk solig‘i bo‘yicha umumiy tushumlar 28,1 trln so‘mni tashkil etib, 
2022-yilga nisbatan 4,2 trln so‘mga yoki 17,4 foizga oshdi6.

2023-yilda mol-mulk solig‘i va yer solig‘i bo‘yicha jami tushumlar 12,0 trln so‘mni tashkil etdi. Shundan 
mol-mulk solig‘i bo‘yicha tushumlar 5,1 trln so‘mni, yer solig‘i bo‘yicha tushumlar esa 6,9 trln so‘mni tashkil qildi.

Yuridik shaxslarning mol-mulkiga solinadigan soliq bo‘yicha tushumlar 2023-yilda 3,6 trln so‘mni tashkil 
etib, 2022-yil yakuniga nisbatan 568,8 mlrd so‘mga ko‘paydi va o‘sish sur’ati 118,7 foizni tashkil etdi.

Mazkur tushumlarning o‘sishiga quyidagi asosiy omillar ijobiy ta’sir ko‘rsatdi:
— ayrim turdagi ko‘chmas mulk obyektlariga nisbatan qo‘llaniladigan mol-mulk solig‘i bo‘yicha pasaytirilgan 

stavkaning 0,5 foizdan 0,6 foizgacha oshirilishi;
— minimal qiymatdan kelib chiqib soliq solinadigan obyektlar sonining 4 mingdan ortiqqa ko‘payishi;
— 221,7 mlrd so‘mlik soliq qarzlarining undirilishi.
Shu bilan birga, mahalliy davlat hokimiyati organlari tomonidan bino va inshootlarning 1 m² uchun 

belgilangan eng kam qiymatiga nisbatan qo‘llaniladigan pasaytiruvchi koeffitsiyentlar (0,5-0,9 oralig‘ida) qayta 
ko‘rib chiqildi.

Yuridik shaxslardan olinadigan yer solig‘i bo‘yicha tushumlar 2023-yil yakunida 4,0 trln so‘mni tashkil etib, 
2022-yilga nisbatan 596,1 mlrd so‘mga ko‘paydi va o‘sish sur’ati 117,4 foizni tashkil etdi. 2023-yilda ushbu soliq 
turi bo‘yicha tushumlarning o‘sishiga quyidagi omillar asosiy ta’sir ko‘rsatdi:

— 2022-yilda amalda bo‘lgan qishloq xo‘jaligiga mo‘ljallanmagan yerlar uchun bazaviy soliq stavkalarining 
10 foizga indeksatsiya qilinishi;

— qishloq xo‘jaligiga mo‘ljallanmagan yerlar uchun yer solig‘i stavkalariga nisbatan qo‘llaniladigan 
pasaytiruvchi koeffitsiyentning 0,3 dan 0,4 gacha oshirilishi.

2023-yilda jismoniy shaxslardan olinadigan mol-mulk va yer solig‘i bo‘yicha tushumlar 4,4 trln so‘mni (mol-
mulk solig‘i — 1,5 trln so‘m, yer solig‘i — 2,9 trln so‘m) tashkil etib, 2022-yilga nisbatan 1,5 trln so‘mga ko‘paydi 
va ijro darajasi 152,5 foizni tashkil etdi.

2023-yilda ushbu tushumlarning o‘sishiga quyidagi omillar ijobiy ta’sir ko‘rsatdi: 
— qishloq xo‘jaligiga mo‘ljallanmagan yerlar bo‘yicha mol-mulk solig‘i stavkalari va bazaviy yer solig‘i 
stavkalarining 10 foizga indeksatsiya qilinishi, shuningdek mahalliy davlat hokimiyati organlari tomonidan 
bazaviy stavkalarga kamaytiruvchi va oshiruvchi koeffitsiyentlarning qo‘llanilishi;

— tadbirkorlik faoliyati uchun mo‘ljallangan noturarjoy ko‘chmas mulk obyektlari bo‘yicha mol-mulk solig‘i 
miqdorini 2022-yilga nisbatan oshirishga qo‘yilgan cheklovning bekor qilinishi (2022-yilda mazkur cheklov 
2021-yilga nisbatan 30 foizdan oshmas edi);

— soliq ma’muriyatchiligi tizimini izchil takomillashtirish, jumladan yangi ma’muriy vositalarni joriy etish, 
jarayonlarni raqamlashtirish va avtomatlashtirish, shuningdek soliq to‘lovchilarni xabardor qilish va ularga 
maslahat berish mexanizmlarining kengaytirilishi.

Shunday qilib, aniqlangan tendensiyalar O‘zbekistonda yuridik va jismoniy shaxslar o‘rtasida mulkiy 
soliqlar bo‘yicha soliq yukini qayta taqsimlash jarayonlari shakllanayotganligini ko‘rsatadi. Umuman olganda, 

5	 2022-yil yakunlari bo‘yicha O‘zbekiston Respublikasi Soliq qo‘mitasi hisoboti.
6	 2023-yil yakunlari bo‘yicha O‘zbekiston Respublikasi Soliq qo‘mitasi hisoboti.

O‘zbekistonda mulkiy soliqqa tortish tizimini nisbatan barqaror, ko‘chmas mulkni soliqqa tortish ustuvorligi 
bilan tavsiflash mumkin. Shu bilan birga, mulkiy soliqlar tarkibida yuridik shaxslardan olinadigan yer solig‘ining 
ustunligi saqlanib qolmoqda (2-jadval).

2-jadval. 2020-2024 yillarda YaIM, budjet daromadlari va mulkiy soliqlar dinamikasi7 (mlrd so‘m)
Soliq turlari 2020-yil 2021-yil 2022-yil 2023-yil 2024-yil

Yalpi ichki mahsulot (YaIM) 602 600 734 600 888 300 1 066 569 1 301 800

Konsolidatsiyalashgan budjet 
daromadlari 156 248 197 678 239 561 278 221 325 656

Davlat budjeti daromadlari 132 938 164 799 202 043 232 607 270 700

Mahalliy budjetlar daromadlari 27 703 29 775 43 033 55 537 58 060

Mol-mulk soligʻi jami 1 974,3 2 457,3 4 015,4 5 097,7 6 715

shu jumladan: 

yuridik shaxslar 1 240,8 1 576,1 3 040,5 3 609,3 4 754

jismoniy shaxslar   733,4 881,2 974,9 1 488,4 1 961

Yer soligʻi jami 2 386,7 4 082,8 5 305,9 6 890,1 7 171

shu jumladan: 

yuridik shaxslar 1 306,8 2 662,5 3 422,0 4 018,1 4 182

jismoniy shaxslar   1 079,9 1 420,3 1 883,9 2 872,0 2 989

So‘nggi yillarda mulkiy soliqlardan O‘zbekiston iqtisodiyotiga tushadigan soliq yuki yalpi ichki mahsulotning 
taxminan 1 foizi darajasida deyarli o‘zgarmasdan saqlanib qolmoqda. Ushbu holat mulkiy soliqlarning soliq 
to‘lovchilar uchun nisbatan mo‘tadil soliq yukini shakllantirayotganligini ko‘rsatadi.

1-rasmda keltirilgan ma’lumotlarga ko‘ra, mulkiy soliqlarning O‘zbekiston davlat budjeti daromadlaridagi 
fiskal roli nisbatan barqaror bo‘lib qolmoqda. Xususan, 2020-2024-yillar davomida mulkiy soliqlar ulushiga 
O‘zbekiston konsolidatsiyalashgan budjeti jami soliq daromadlarining eng ko‘pi bilan 4 foizi, davlat budjeti 
daromadlarining esa 5 foizigacha bo‘lgan qismi to‘g‘ri kelgan.

Shu bilan birga, mazkur daromad manbaining budjetdagi ulushi bo‘yicha ijobiy o‘sish tendensiyasi 
kuzatilmoqda. Jumladan, mulkiy soliqlarning budjet daromadlaridagi ulushi tahlil qilinayotgan davr mobaynida 
mutanosib ravishda 3 foizdan 5 foizgacha oshib borgan bo‘lib, bu ularning fiskal ahamiyati bosqichma-bosqich 
ortib borayotganidan dalolat beradi (1-rasm).

1 1 1 1 1

1-rasm. 2020-2024-yillarda O‘zbekistonda mulkiy soliqlarning YaIM va jami soliq tushumlaridagi ulushi8, %

7	 O‘zbekiston Respublikasi Soliq qo‘mitasi ma’lumotlari asosida muallif tomonidan tuzildi.
8	 O‘zbekiston Respublikasi Soliq qo‘mitasi ma’lumotlari asosida muallif tomonidan tuzildi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 227

2026-yil, yanvar. № 1-son.

Mulkiy soliqlarning O‘zbekiston konsolidatsiyalashgan budjeti daromadlaridagi ulushi nisbatan kam 
bo‘lishiga qaramay, ushbu soliqlar mahalliy budjetlar daromadlarini shakllantirishda muhim fiskal ahamiyatga 
ega. Xususan, O‘zbekiston Respublikasi mahalliy budjetlari tarkibida mulkiy soliqlar so‘nggi yillarda jami soliq 
daromadlarining 24 foizigacha bo‘lgan ulushni tashkil etib, 2020-yildagi 16 foizdan 2024-yilda 24 foizgacha 
oshgan (2-jadval va 1-rasm).

Mulkiy soliqlar tarkibida O‘zbekiston davlat budjetiga eng katta tushum yuridik shaxslardan olinadigan 
yer solig‘i hissasiga to‘g‘ri keladi. Ushbu soliq turi mulkiy soliqlar bo‘yicha jami barqaror tushumlarning 30 
foizidan ortig‘ini tashkil etmoqda. Fiskal ahamiyati jihatidan ikkinchi o‘rinda yuridik shaxslarning mol-mulkiga 
solinadigan soliq turadi bo‘lib, so‘nggi yillarda uning ulushi mulkiy soliq tushumlarining 30 foizigacha bo‘lgan 
qismini egallagan.

So‘nggi yillarda, xususan 2020-2024-yillar davomida, yuridik shaxslardan olinadigan yer solig‘i tushumlarining 
bosqichma-bosqich kamayishi va yuridik shaxslarning mol-mulkiga solinadigan soliq tushumlarining izchil ortib 
borishi kuzatilmoqda. Jumladan, 2024-yilda yuridik shaxslardan olinadigan yer solig‘i bo‘yicha to‘lovlar 2021-
yilga nisbatan 26 foizga kamaygan bo‘lsa, yuridik shaxslarning mol-mulkiga solinadigan soliq bo‘yicha to‘lovlar 
2024-yilda 2021-yilga nisbatan 42 foizga oshgan (2-rasm).

2-rasm. 2020-2024-yillarda O‘zbekistonda mulkiy soliq tushumlari9, mlrd so‘m

Mulkiy soliqlar davlat budjetini shakllantirishda hal qiluvchi rol o‘ynamagan bo‘lsa-da, mahalliy budjetlar 
uchun soliq tushumlarining barqaror manbai hisoblanadi. Mazkur holatda mulkiy soliqlarning fiskal funksiyasi 
yaqqol namoyon bo‘ladi. Ushbu xususiyatlar, asosan, quyidagi ikki omil bilan izohlanadi:

1.Harakatchan emasligi — mol-mulk soliqlarining soliq bazasi ko‘chmas mulk va yer uchastkalariga 
bog‘langan bo‘lib, ular hududdan hududga ko‘chmaydi va mahalliy iqtisodiyot bilan bevosita uzviy bog‘liqdir.

2.Barqarorligi — soliq bazasining nisbatan o‘zgarmasligi ushbu soliq tushumlarining daromad soliqlariga 
nisbatan barqarorroq bo‘lishini ta’minlaydi hamda ularning dinamikasini oldindan aniqroq prognoz qilish imkonini 
beradi.

Mulkiy soliqlar asosiy soliqlar qatorida ustuvor o‘rin egallamagan bo‘lsa-da, mahalliy budjetlarning soliq 
daromadlarini shakllantirishda barqaror manba sifatida muhim ahamiyat kasb etadi va shu orqali o‘zining 
fiskal funksiyasini samarali amalga oshiradi. Ushbu soliqlar bo‘yicha soliq bazasi nisbatan barqaror bo‘lib, ular 
iqtisodiy kon’yunktura o‘zgarishlariga kamroq ta’sirchan hisoblanadi hamda hududlar uchun ishonchli daromad 
manbaini ta’minlaydi.

So‘nggi yillarda O‘zbekiston Respublikasining konsolidatsiyalashgan budjetida mulkiy soliqlarning ulushi 
qariyb 5 foizni, yalpi ichki mahsulot tarkibida esa taxminan 1 foizni tashkil etmoqda.

Resurs soliqlari tarkibida mulkiy soliqlar tushumlarining barqarorligini baholash maqsadida guruhdagi 
boshqa resurs soliqlari (tahlil uchun yer qa’ridan foydalanganlik uchun soliq hamda suv resurslaridan 
foydalanganlik uchun soliq tanlandi) bilan qiyosiy tahlil o‘tkazildi. Ushbu tahlil 3-jadval ma’lumotlariga asoslanib 
amalga oshirildi.

Tahlil doirasida 2020-2024-yillar davomida mazkur soliqlar bo‘yicha real o‘sish sur’atlari hisoblab chiqildi 
hamda ularning dinamik ko‘rsatkichlari o‘rtasidagi farqlar statistik jihatdan taqqoslandi (3-jadval).

9	 O‘zbekiston Respublikasi Soliq qo‘mitasi ma’lumotlari asosida muallif tomonidan tuzildi.

3-jadval. 2020-2024-yillarda davlat budjetida resurs va mulkiy soliqlarning real o‘sish sur’atlarini tabaqalashtirish 
ko‘rsatkichlari10, %

Real o‘sish sur’atlari O‘rta arifmetik 
(oddiy) Mediana Variatsiya 

kengligi Standart og‘ish Variatsiya 
koeffitsiyenti

Yer qa’ridan foydalanganlik 
uchun soliq 0,84 2,68 22,34 10,70 1 275

Suv resurslaridan 
foydalanganlik uchun soliq 29,40 27,68 56,46 26,30 89

Mulkiy soliqlar 34,24 35,57 34,15 15,10 44

Aniqlanishicha, mulkiy soliqlar 2020-2024-yillar davomida asosiy budjetni shakllantiruvchi soliqlarga 
nisbatan eng barqaror soliq turi hisoblanadi. Variatsiya kengligi, standart og‘ish hamda variatsiya koeffitsiyenti 
ko‘rsatkichlari tahlil qilinayotgan guruhda eng past darajada shakllangan. Xususan, variatsiya kengligi 34 foizni, 
standart og‘ish 15 foizni, variatsiya koeffitsiyenti esa 44 foizni tashkil etdi. Shu bilan birga, mulkiy soliqlar 
bo‘yicha o‘rtacha yillik real o‘sish sur’ati 34-35 foiz atrofida bo‘lib, mediananing 36 foiz darajasida shakllanishi 
budjetga tushumlarning nisbatan barqaror o‘sib borayotganidan dalolat beradi.

Yer qa’ridan foydalanganlik uchun soliq bo‘yicha ayrim yillarda o‘sish sur’atlarining manfiy bo‘lishi natijasida 
o‘rtacha arifmetik ko‘rsatkich atigi 0,84 foizni tashkil etdi. Biroq ushbu soliq turi bo‘yicha yillar kesimida 
tebranishlar yuqori bo‘lib, variatsiya koeffitsiyenti 1 275 foizga yetdi. Suv resurslaridan foydalanganlik uchun 
soliq bo‘yicha tushumlar o‘rtacha 29-30 foiz atrofida o‘sgan bo‘lsa-da, yillar kesimida o‘sish sur’atlarining 2,88 
foizdan 59,34 foizgacha keskin farqlanishi variatsiya koeffitsiyentining 89 foiz darajasida shakllanishiga olib 
keldi.

Qiyosiy tahlil natijalari shuni ko‘rsatadiki, davlat budjeti uchun barqaror daromad manbalarini shakllantirish 
va kelgusi davrlarda samarali rejalashtirishni ta’minlashda mulkiy soliqlarning roli muhim ahamiyat kasb etadi. 
Shu bois, soliq siyosatini ishlab chiqishda mulkiy soliqlarga ustuvor e’tibor qaratish, shuningdek boshqa soliq 
turlari bo‘yicha tushumlarning barqarorligini oshirishga qaratilgan choralarni amalga oshirish maqsadga muvofiq 
hisoblanadi.

Mahalliy hokimiyat organlari hududiy iqtisodiy faoliyatning istiqbolli yo‘nalishlarini rivojlantirish uchun zarur 
moliyaviy resurslarga ega. Mahalliy budjetlarga soliq tushumlarining barqaror o‘sib borishi sharoitida O‘zbekiston 
Respublikasi hududlarida iqtisodiy o‘sish sur’atlarini saqlab qolishning samarali mexanizmlarini izlash dolzarb 
vazifa hisoblanadi. Hozirgi sharoitda mahalliy iqtisodiyotning eng ustuvor vazifasi soliq tushumlarining uzluksiz 
barqarorligini ta’minlash, ushbu barqarorlikni soliq to‘lovchilar uchun ishonch omiliga aylantirish hamda 
zamonaviy boshqaruv usullarini samarali joriy etishdan iboratdir.

Mazkur holat mahalliy hokimiyat organlaridan yuridik shaxslarning mol-mulkini soliqqa tortish tizimini isloh 
qilish jarayonlariga alohida e’tibor qaratishni talab etadi. Xususan, mol-mulkning o‘rtacha yillik qoldiq qiymati 
asosida soliqqa tortishdan kadastr baholash usuliga bosqichma-bosqich va izchil o‘tishni ta’minlash hududlarda 
budjet tushumlarining barqarorligini saqlab qolish bilan bir qatorda, o‘rta va uzoq muddatli strategik moliyaviy 
rejalashtirish uchun mustahkam asos yaratadi.

4-jadvalda 2020-2023-yillarda jami soliq daromadlarida mulkiy soliqlarning eng yuqori va eng past ulushiga 
ega bo‘lgan hududlar keltirilgan.

O‘zbekiston Respublikasi konsolidatsiyalashgan budjeti soliq daromadlarida mulkiy soliqlarning fiskal roli 
hududlar kesimida sezilarli darajada farqlanadi. Ayrim hududlarda mulkiy soliqlar jami soliq daromadlarining 
qariyb 10 foizini tashkil etgan bo‘lsa, boshqa hududlarda ushbu ko‘rsatkich 25 foizgacha yetib, mulkiy soliqlar 
mahalliy budjetlarning asosiy daromad manbalaridan biri sifatida shakllangan (4-jadval).

4-jadval. 2020-2023-yillarda mulkiy soliqlardan tushadigan daromadlarning mahalliy budjetlardagi ulushi11, %
№ Hududlar 2020-yil 2021-yil 2022-yil 2023-yil

1 Qoraqalpog‘iston Respublikasi 19 19 21 22
2 Andijon viloyati 12 12 10 14
3 Buxoro viloyati 14 18 20 24
4 Jizzax viloyati 13 14 15 18
5 Qashqadaryo viloyati 21 18 21 22

10	 O‘zbekiston Respublikasi Soliq qo‘mitasi ma’lumotlari asosida muallif tomonidan tuzildi.
11	 O‘zbekiston Respublikasi Soliq qo‘mitasi ma’lumotlari hamda “Fuqarolar uchun budjet” qo‘llanmalari asosida muallif tomonidan 

tuzilgan.

№ Hududlar 2020-yil 2021-yil 2022-yil 2023-yil
6 Navoiy viloyati 16 24 24 25
7 Namangan viloyati 13 14 13 16
8 Samarqand viloyati 15 17 17 20
9 Surxondaryo viloyati 16 17 16 19
10 Sirdaryo viloyati 15 15 14 16
11 Toshkent viloyati 22 23 26 24
12 Farg‘ona viloyati 12 13 16 17
13 Xorazm viloyati 15 16 15 18
14 Toshkent shahri 23 28 30 31
— Jami 16 18 19 22

Mulkiy soliqlarning fiskal ahamiyati bo‘yicha sanoatlashgan hududlar hisoblangan Toshkent shahri, Navoiy 
viloyati hamda Toshkent viloyati yetakchi o‘rinlarni egallaydi. Mazkur hududlarda yirik kompaniyalar faoliyat 
yuritib, ular yuqori qiymatga ega bo‘lgan ishlab chiqarish asbob-uskunalari, bino-inshootlar va yer uchastkalariga 
egalik qiladi. Ushbu aktivlarning qiymati mulkiy soliqlarni hisoblashda asosiy soliq bazasini shakllantiradi.

X U L O S A  V A  T A K L I F L A R
Shu nuqtai nazardan, qayta tiklanuvchi energiya manbalarini rivojlantirish, shuningdek qishloq xo‘jaligi 

mahsulotlarini yetishtirish va saqlash jarayonlarini qo‘llab-quvvatlashga qaratilgan soliq imtiyozlari hamda 
subsidiyalarni joriy etish mamlakat iqtisodiyoti uchun strategik ahamiyat kasb etadi va davlat siyosatining 
uzoq muddatli barqarorligini ta’minlashga xizmat qiladi. Ushbu imtiyozlar energiya va oziq-ovqat xavfsizligini 
mustahkamlash, atrof-muhit sifatini yaxshilash, investitsiyalarni jalb etish hamda iqtisodiy o‘sishni rag‘batlantirish 
kabi muhim strategik maqsadlarga yo‘naltirilgan.

Shu bilan birga, soliq imtiyozlarining samaradorligini oshirish uchun ularni joriy etishda qat’iy nazorat 
mexanizmlarini kuchaytirish, imtiyozlarni maqsadli va differensial tarzda qo‘llash, raqamli texnologiyalardan 
keng foydalanish hamda xalqaro tajribaga mos ilmiy asoslangan yondashuvlarni tatbiq etish zarur. Faqat 
ushbu shartlar bajarilgandagina mazkur choralar davlat manfaatlariga to‘liq mos kelib, iqtisodiy rivojlanish va 
barqarorlikka sezilarli hissa qo‘sha oladi.

Shu bilan birga, ayrim hududlarda joriy etilayotgan tizimdagi o‘zgarishlar kutilgan natijalarga to‘liq erishmasligi 
ehtimoli mavjud. Bunga, asosan, hududiy boshqaruv organlarining joriy etilayotgan yangiliklarning maqsadga 
muvofiqligiga ehtiyotkorona yondashuvi yoki hududiy infratuzilmaning yangi tizimlarni to‘liq qabul qilishga 
yetarli darajada tayyor emasligi sabab bo‘lishi mumkin. Islohotlarni amalga oshirish jarayonidagi kechikishlar 
O‘zbekiston hududlarining barqaror rivojlanish sur’atlariga ta’sir ko‘rsatib, budjetlarga soliq daromadlarining 
to‘liq tushish jarayonini sekinlashtirishi mumkin.

Amalga oshirilayotgan islohotlar doirasida 2030-yilgacha soliq ma’muriyatchiligini yanada takomillashtirish, 
samarasiz soliq imtiyozlaridan bosqichma-bosqich voz kechish hamda ushbu choralar orqali yashirin iqtisodiyot 
ko‘lamini qisqartirish vazifalari belgilangan.

Davlat budjeti daromadlarini oshirish maqsadida o‘rta muddatli istiqbolda soliq siyosatini izchil isloh qilish, 
jumladan yashirin iqtisodiyotga qarshi kurashish hisobiga soliq to‘lovchilar qamrovini kengaytirish, qo‘shimcha 
daromad manbalarini shakllantirish, shuningdek soliq va bojxona imtiyozlarini tanqidiy qayta ko‘rib chiqish 
hamda ijtimoiy-iqtisodiy samara bermayotgan imtiyozlarni bekor qilish bo‘yicha ishlarni davom ettirish nazarda 
tutilmoqda.

